
Аннотация 

Ушбу мақолада Санъат инсоният тарихий тараққиёти давомида макон ва 

замон билан ўзаро алоқадорликда ривожланиб борган, унинг кўплаб турлари, 

кўринишлари шаклланган, инсон ва жамият ҳаётида маданий хилма хиллик, 

эстетик борлиқни юзага келишига таъсир кўрсатган. Санъат инсон ҳаёти билан 

чамбарчас алоқадорликда ривожланиб борар экан, эстетик билишда санъатни 

англаш, унинг моҳиятини тушунишнинг тарихий-илмий асослари и  каби 

масалалар тахлил этилган. 

Калит сўзлар: Санъат, инсоният, тарихий тараққиёти, ёш авлодни , макон 

ва замон, инсон қадри, эстетик билиш,  эстетик онг, дунёқараш. 

     

Кириш. Бугунги кунда санъат инсоният тарихий тараққиёти давомида 

макон ва замон билан ўзаро алоқадорликда ривожланиб борган, унинг кўплаб 

турлари, кўринишлари шаклланган, инсон ва жамият ҳаётида маданий хилма 

хиллик, эстетик борлиқни юзага келишига таъсир кўрсатган. Санъат инсон ҳаёти 

билан чамбарчас алоқадорликда ривожланиб борар экан, эстетик билишда 

санъатни англаш, унинг моҳиятини тушунишнинг тарихий-илмий асослари (ғоя 

ва назариялар) яратилган. Антик даврдан, ҳанузгача эстетик билишда санъатнинг 

моҳиятини англаш, муаммоларини ўрганиш долзарб масалалардан бири бўлиб 

келган. Ғарб ва Шарқ мутафаккирлари санъатнинг инсон онги ва тафаккурига 

таъсири, маънавий аҳамияти, мақсад ва вазифалари, қонуниятлари, ўзига хос 

хусусиятлари таҳлилига бағишланган салмоқли ва аҳамиятли асарлар 

яратишган. Айтиш мумкинки, санъат муаммо сифатида ҳар бир даврда энг 

долзарб, қизғин ва баҳсли мавзулардан бири бўлган.  

Ҳозирги кунда мамлакатимизда ҳам санъатга алоҳида эътибор қаратилган, 

жумладан, Ўзбекистон Республикаси Президентининг 2018 йил 26 августдаги 

“Ўзбекистон Республикасида маданият ва санъат соҳасини инновацион 

ривожлантириш чора-тадбирлари тўғрисида”ги ва 2017 йил 13 сентябрда қабул 

қилинган “Китоб маҳсулотларини нашр этиш ва тарқатиш тизимини 

ривожлантириш, китоб мутолааси ва китобхонлик маданиятини ошириш ҳамда 

тарғиб қилиш буйича комплекс чора-тадбирлар дастури тўғрисида”ги 

қарорларининг қабул қилиниши, “Адабиёт ва санъат, маданиятни 

ривожлантириш – халқимиз маънавий оламини юксалтиришнинг мустаҳкам 

пойдевори” номли маърузаси ва “беш ташаббуси” ҳамда мазкур фаолиятни 

ривожлантиришга қаратилган кўплаб меъёрий-ҳуқуқий ҳужжатларнинг қабул 

қилиниши санъат ва маданиятни янада ривожлантириш, илмий-амалий, 

умумназарий асосларини чуқурроқ тадқиқ этишнинг долзарблигини билдиради .  

    Шу жиҳатдан олганда, санъат ва маданият соҳасидаги ислоҳотлар 

самарасини ошириш, санъатнинг мақсад ва вазифаларини тўғри англаш, 

айниқса, ёшларнинг эстетик онгини шакллантиришдаги ўрнини тадқиқ этиш 

муҳим аҳамиятга эга. Зеро, Президентимиз Ш.М.Мирзиёев таъкидлаганидек, 

“ўқитувчи-мураббийлар, санъаткорлар, маънавий меросимиз, оммавий ахборот 

воситалари, театр масканлари, спорт билан шуғулланиш, мутолаа маданиятини 

шакллантириш ёшларнинг дунёқараши, онги ва тафаккурини шаклланишига 

хизмат қилади” . Шу сабабли, санъат турлари, шакллари ва йўналишлари 

кўпайиб бораётган ҳозирги даврда санъатни тарихий, ижтимоий ва эстетик 

ҳодиса сифатида англаш, мақсад ва вазифаларини аниқлаштириш, унинг 

маънавий аҳамиятини илмий асослаб бериш зарурияти пайдо бўлди.  

         Санъатнинг моҳияти чуқур, кўлами кенг, мураккаб тушунча 

бўлганлиги боис, илмий манбаларда алоҳида тадқиқот иши сифатида эмас, балки 

унинг шакллари ва турлари кўпроқ тадқиқ этилган. Фалсафий фанларда 

“санъатнинг моҳияти”, “санъатни англаш”, “санъатнинг мақсади”каби 

тушунчаларнитурлича изоҳлаб келишади. Жумладан, Э.В.Ильенков  санъатнинг 

моҳиятини қуйидагича тушунади: “фақатгина даҳонинг ижоди бўлмиш санъатда 

мукаммаллик тимсоли тугалланган мушоҳада образи сифатида келтирилиши 

мумкин. Бу ерда барчаси умумийлик (умум қабул қилинган нормалар) ва 

индивидуаллик (характерга доирлик), бутунлик ва қисманлик, аҳлоқийлик ва 

қонунийлик, тегишлилик ва борлиқ муросага келади. Шу сабабдан ҳам 

мукаммаллик нафосат кўринишини касб этади. Агарда индивидуал характерга 

доирлик нормал абстрактлик хисобига бўрттирилган бўлса, гўзаллик ғойиб 

бўлиб ўрнини масхара эгаллайди. Акси ҳолат рўй берганда эса, яъни, 

пешқадамликка нормаллик балқиб чиқса, жонсиз бир абстракт чизги пайдо 

бўлади, у гўзал эмас, аммо аниқ ва тўғри чизилган, ижодий-эстетик ҳам эмас, 

аммо ўқув жараёнига оид академик образдир” . 

              Икки аср аввал ғарб алломаси Бальзак ўз фикрлари билан санъатни 

туб моҳиятини ҳамма ҳам тушунавермаслигини таъкидлайди, “Ва ниҳоят, -дейди 

Балзак, - деярлик барча музейга ташриф буюрганлар фақатгина уни умумий 

кузатиш билан овора, санъат асарини тубдан чуқур мутолаа қилаётган инсонни 

кўриш амри маҳолдир. Балки, биздаги бу ўзгаришларга интилиш, оддий 

ҳаракатларни мақсад деб билиш, ёрқин таассуротларга берилиш ақлимизнинг 

ўзгарувчанлигидир, ёки яшаб турган маконимиз иқлимининг таъсиримикан, 

шимолнинг туманлари ёки бўлмаса, Англиянинг очилмас булутли осмоними, 

аксинча Италиянинг жазирама қуёшига миннатдор бўлишимиз керакдир? 

Билмам. Балки бизнинг миллий тарбиямиз ҳали ҳануз тугалланмай, биздаги 

санъатни англаш, тушуниб етиш урф-одатимизда ривожланмагандир” . 

          Санъатни англаш бу эмоционал фаоллик, маънавий-руҳий кайфият 

инсон тасаввури ва фантазиясини ҳаракатга келтирувчи жараёндир. Ҳаракатга 

келган тасаввур эса инсонни ижтимоий, маънавий қадриятлар оламига 

етаклайди. Бирор нарса ёки ҳодисани эстетик идрок этмоқ унинг ижтимоий, 

тарихий, миллий ва инсоний аҳамиятини идрок этмоқдир. Бу нарса эстетик  

кечинманинг ўз моҳияти билан тарихий ва ижтимоий ҳодиса эканлигидан 

далолат беради. 

ХУЛОСА 

Хулоса қилиб эстетик онг ва санъат тушунчалари генезисининг назарий-

методологик тавсифларини таҳлил қилиш натижасида қуйидаги хулосалар 

берилди: 

-“эстетик онг” ижтимоий онг иерархиясида“энг юқори қавати”ни 

эгаллайди,ижтимоий онг шаклларининг интеграцион гармоник яхлитлигини 

таъминлаш учун жавобгар,шунинг учун, агар яхлит онгнинг универсал 

турларини олсак, унда эстетик онг утилитар, ахлоқий, илмий, когнитив ва 

ижодий турларга камайтирилмайди, лекин улар орқали мавжуд бўлиб, нисбий 

мустақил ва универсал тушунча ҳисобланади;  

-“эстетик онг”- инсоннинг энг юқори шаклланган ва жамланган эстетик 

хусусиятлари мажмуи бўлиб, борлиқни инсонийлаштириш орқали шаклланади 

ва воқеликнинг яхлит, ҳиссий жиҳатдан туйинган акси сифатида белгиланади,  

-“эстетик онг”нинг тизимли, структурали, эволюцион ривожланувчи 

мураккаб хусусиятлариинсон руҳиятининг томонлари, инсоннинг эстетик 

фаолияти, эстетик муносабатлари, жамият маънавий-маданияти, дунёқараши ва 

назарий-билим тажрибалари, ҳаётий кўникмалари, инсонни гўзалликка бўлган 

эҳтиёжини намоён қилади; 

-эстетик онгни шакллантирадиган омиллар: эстетик фаолият, эстетик 

муносабат, эстетик эҳтиёж, инсон руҳияти, маънавияти, маданияти, ижтимоий 

хусусиятлари, спорт ва албатта асосий ядрони санъат ташкил қилади, улар 

таъсирида эстетик онгнинг имманент хусусиятлари тизимлашади, инсоннинг 

конструктив ва креатив фаоллиги ошади; 

-санъат маънавий жараён сифатида, ўз мураккаб ички тизими туфайли 

инсон тафаккурининг барча ёруғ ва қоронғу, баланд ва паст, чуқур ва юзаки 

ҳолатларини ифодалайди. У одамларда тасвирланган, ифодаланган нарса, ҳодиса 

ва кечинмаларнинг эстетик қадриятлилигини намоён қилади, нарса-ҳодисаларга 

нисбатан эстетик баҳолаш қобилиятини шакллантиради;- 

- “эстетик онг” ва “санъат” мега категориялари фанлараро феноменал 

тушунчалар сифатида ўзаро алоқадорликда, эволюцион ривожланишда бўлган 

ижтимоий, мураккаб тизимли хусусиятлари билан ўхшаш бўлган, ўз навбатида 

ўзига хос хусусиятлари билан бир-биридан кескин фарқ қиладиган ижтимоий 

онг шаклларидир; 

- инсоннинг табиий, ижтимоий ва миллий воқеликка, умумбашарий 

қадриятларга, анъаналарга бўлган эстетик муносабатини ўрганувчи эстетика 

фани бу муносабатнинг олий ифодаси бўлмиш санъатнинг барча тур ва жанрлари 

тўплаган тажриба ҳамда  бадиий жараёнда содир бўлаётган ўзгаришларни ҳам 

тадқиқ  этади. Санъатшунослик маълум санъат тури, жанри ва тарихининг 

объектив тараққиёт йўли хусусиятларини тадқиқ этса, эстетика бир неча ёки 

барча санъат турлари учун мавжуд бўлган умумий қарашлар, йўналиш ва 

тенденцияларни ўрганади. 

